
পীড়িছে প্ৰজাক মাথোঁ! ইহেন উৎপাত

নোৱাৰি সহিব আৰু।

পাঃ ফুঃ।— নোৱৰি সহিব।

প্ৰজাৰ বলত ৰজা; প্ৰজা অবিহনে,

অৰ্থশূন্য ৰজা নাম। সেই প্ৰজা প্ৰতি

অসহন অত্যাচাৰ! আপোনাৰ গাত

আপুনি আঘাতি মৰে!

বঃ ফুঃ।— বিষম বিষাদ

লাগিছে প্ৰাণত হাঁয়, সিৰে সিৰে আজি

উতলি উঠিছে তেজ। নোৱাৰোঁ যদিহে

সাধিব প্ৰজাৰ হিত, সঙ্কটৰ বেলা,

কিয় আমি ৰাজকাৰ্য্য লইছোঁ হাতত?

—কিহৰ বিষয়া আমি!

বিষয়া।-ময়ো কওঁ তাকে।

নোৱাৰোঁ গুচাব যদি প্ৰজাৰ দুৰ্গতি,

অনৰ্থক এই বাব নেলাগে আমা;

নলওঁ বিষয়া নাম।

পাঃ ফুঃ— মিলিছে সবাৰো মত

উচিত কথাত। অৰাজক অত্যাচাৰ,

বাঢ়ে যদি দিনে, ৰাজকৰ্ম্মচাৰী হই

কিবা ফলোদয়!

বিষয়া।- চিন্তাঁ এবে সদুপায়,

কিৰূপে খণ্ডাব পাৰি এনুৱা অপায়।

নিষ্কলঙ্ক সিংহাসন ইন্দ্ৰ-বঙহৰ,

